
nanti masoek boewi. Kaloe saja mengakoe, nanti dapet persent oewang dari wijkmeester.“

Atas permintaän de Stijf, itoe doea anak tjeritaken semoea itoe permoefakatan di roemahnja Tan Tjo Lat.

Dengen tida ilangken tempo lagi, de Stijf prentah Goedkoop panggil Ang Pauw Sian dan Gouw Soewing, sedeng ia sendiri lantes mengadep pada assistent resident aken toetoerken perboeatannja Tan Tjo Lat. Oleh itoe kepala negri ini hal lantes disrahken pada patih boeat oesoet lebih djaoe, hingga koetika Ang Pauw Sian dan Gouw Soewing soedah dateng, itoe doea ajah dengen itoe ampat anak, bersama-sama de Stijf, lantes brangkat ka kantoornja patih boeat dipadoe dan ditjatet pengakoeannja. Dari sebab itoe pengakoean semoea ada tjotjok, hingga djadi terang sekali antero kasalahannja Tan Tjo Lat, maka pada besok paginja assistent resident panggil itoe wijkmeester jang mengira bakal dapet oetjapan trima kasih boeat katjakepannja, maka boekan maen iapoenja terkedjoet, dan soemangetnja dirasa seperti terbang koetika dibri taoe, ia di-schorst dari djabatannja aken menoenggoe slesenja pepreksaän atas iapoenja segala kasalahan.

